
Shri Bala Stotram 4

శ్రీబాలాస్తోత్రమ్   ౪

వేలాతిలఙ్ఘ్య  కరుణే ! విబుధేన్ద్రవన్ద్యే 
లీలావినిర్మితచరాచరహృన్నివాసే ।

మాలాకిరీటమణికుణ్డలమణ్డితాఙ్గే 
బాలామ్బికే !మయి నిధేహి కృపాకటాక్షమ్ ॥ ౧॥

కఞ్జాసనాది  మణిమఞ్జుకిరీటకోటి
ప్రత్యుప్తరత్నరుచిరఞ్జితపాదపద్మే   ।

మఞ్జీరమఞ్జులవినిర్జితహంసనాదే  
బాలామ్బికే మయి నిధేహి కృపాకటాక్షమ్ ॥౨॥

ప్రాలేయభానుకలికాకలితాతిరమ్యే
పాదాగ్రజావలివినిర్జితమౌక్తికాభే   ।

ప్రాణేశ్వరి  ! ప్రథమలోకపతే  ! ప్రజానాం
బాలామ్బికే !మయి నిధేహి కృపాకటాక్షమ్ ॥ ౩॥

జఙ్ఘాదిభిర్విజితచిత్తజతూణీభాగే
రమ్భాదిమార్దవకరీన్ద్రకరోరుయుగ్మే   ।

శమ్పాశతాధికసముజ్జ్వలచేలలీలే  !

బాలామ్బికే!మయి నిధేహి కృపాకటాక్షమ్ ॥ ౪॥
మాణిక్యమౌక్తికవినిర్మితమేఖలాఢ్యే

మాయావిలగ్నవిలసన్మణిపట్టబన్ధే  ।
లోలమ్బరాజివిలసన్నవరోమజాలే

బాలామ్బికే !మయి నిధేహి కృపాకటాక్షమ్ ॥ ౫॥
న్యగ్రోధపల్లవతలోదరనిమ్ననాభే 

నిర్ధూతహారవిలసత్కుచచక్రవాకే   ।
నిష్కాదిమఞ్జుమణిభూషణభూషితాఙ్గే

బాలామ్బికే!మయి నిధేహి కృపాకటాక్షమ్ ॥౬॥

శ్రీబాలాస్తోత్రమ్   ౪

కన్దర్పచాపమదభఙ్గకృతాతిరమ్యే 
భ్రూవల్లరీవివిధచేష్టితరమ్యమానే    ।

కన్దర్పసోదరసమాకృతిభాలదేశే
బాలామ్బికే !మయి నిధేహి కృపాకటాక్షమ్ ॥ ౭॥

ముక్తావలీవిలసదూర్మితకుమ్బుకణ్ఠే
మన్దస్మితాననవినిర్మితచన్ద్రబిమ్బే   ।

భక్తేష్టదాననిరతామృతపూర్ణదృష్టే 
బాలామ్బికే !మయి నిధేహి కృపాకటాక్షమ్ ॥౮॥

కర్ణావలమ్బిమణికుణ్డలగణ్డభాగే  
కర్ణాన్తదీర్ఘనవనీరజపత్రనేత్రే     ।

స్వర్ణాయకాదిగుణమౌక్తికశోభినాసే
బాలామ్బికే !మయి నిధేహి కృపాకటాక్షమ్ ॥౯॥

లోలమ్బరాజిలలితాలకజాలశోభే
మల్లీనవీనకలికానవకున్దజాలే   ।

భాలేన్దుమఞ్జులకిరీటవిరాజమానే 
బాలామ్బికే !మయి నిధేహి కృపాకటాక్షమ్ ॥ ౧౦॥

బాలామ్బికే !మహారాజ్ఞి విద్యా(వైద్య )నాథప్రియేశ్వరి  ! ।
పాహిమామమ్బ! కృపయా త్వత్పాదం శరణం గతః ॥ ౧౧॥
ఇతి శ్రీబాలాస్తోత్రం   (౪) సమ్పూర్ణమ్  ।

Proofread by PSA Easwaran

Shri Bala Stotram 4

pdf was typeset on February 3, 2023

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

